
Ikasle etorkinak sare publiko eta pribatuan banatzeko manifestua egin dute Iruñean 

Hainbat sindikatuk eta guraso elkartek aurkeztu dute, Gobernua prestatzen ari den dekretuaren harira 

EDURNE ELIZONDO 

Iruñea 

Datuek zalantzarako tarterik ez dute uzten. Hori azpimarratu dute Iruñean eskolatzeari buruz manifestua sinatu duten sindikatuetako, taldeetako eta guraso elkarteetako ordezkariek. «Nafarroako populazioaren %10 etorkinak dira; irakaskuntzaren esparruan: %80 sare publikoan dira, eta % 20 hitzartutako ikastetxeetan». Alberto Arriazuren hitzak dira, Navarro Villoslada Institutuko zuzendaria eta ADIko (Nafarroako Institutuetako Zuzendarien Elkartea) presidentea da. 

Elkarte hori da eskolatzeari buruzko manifestua sinatu dutenetako bat. Harekin bat egin dute NIZEk (Nafarroako D ereduko ikastetxeetako zuzendarien elkartea), Sortzen-Ikasbatuaz-ek, guraso elkarteen Herrikoa federazioak, eta ELA, CSI-CSIF, ANPE, EILAS, FETE-UGT, CCOO eta AFAPNA sindikatuek. 

Sare publikoko eta hitzartutako ikastetxeetan diren etorkinen kopuruan dagoen aldea administrazioaren ardura dela uste dute manifestuaren sinatzaileek. Nafarroako Gobernua eskolatzea arautzeko dekretua prestatzen ari da; eta testu horrek arazoa konpondu beharrean, areagotu besterik ez duela eginen uste dute sindikatuek eta guraso elkarteek. Horregatik, dekretuaren zirriborroa bertan behera uzteko eskatu diote Gobernuari. 

Manifestuan bat egin duten taldeen aburuz, arazoak bi dira nagusiki: batetik, dekretu berriak ez du bermatzen, haiek nahi duten bezala, ikasle etorkinak sare publikoan eta hitzartuan proportzioz banatzea; eta, bestetik, dekretuak bi eremu handitan banatu nahi ditu Iruñea eta Iruñerria; eta horrek, ia ezinezkotzat bilakatuko du nork bere seme-alabak bere auzoko ikastetxera eramateko duen eskubidea betetzea. Eremu berean egonen baitira, errate baterako, Iruñeko Arrotxapea eta Iturrama auzoak eta Zizur. 

HIZKUNTZA EREDUAK. Ikastetxeen arteko aldea are handiagoa da hizkuntza ereduei erreparatuz gero. Nafarroan, ikasle etorkinen %1 besterik ez dago D ereduan. Sortzen-Ikasbatuaz taldeko koordinatzaile Kalen Astizek argi eta garbi erran du: «Etorkinek auzoan integratzeko eskubidea dute; eskubidea dute, halaber, auzoan dagoen eskaintzari buruzko informazioa jasotzeko. Administrazioari dagokio ematea». 

Nafarroako Eskola Kontseiluak datorren asteartean aztertuko du dekretua. Hori dela eta, eztabaida horren aurretik testua baztertzeko eskaerak «harritu» egin du Nafarroako Gobernua. Bere asmoa iritzi guztiak entzutea dela gaineratu du. EILASeko Manolo Urrozen aburuz, eztabaida egin aurretik erran daiteke kontseiluak dekretuaren alde eginen duela, «dagoen jendea kontuan hartuta». 

